
   Походран килсен

   Василий Алентей | Сăвă

   Нарва енне аякран

Вăрăм, йывăр походран

Çитрĕмĕр эпир çĕрле

Пĕр чăвашпала пĕрле.



Шинельсене пĕркенсе,

Окоп тĕпне кукленсе,

Кăшт канас-ха терĕмĕр

Çав юлташпа иксĕмĕр.



Эп çӳрерĕм тĕлĕкре

Вăл каçхине инçетре,

Куртăм атте-аннене,

Хамăн тăван пиччене.



Савнă чăваш ялĕнче

Сарă сăпка ăшĕнче

Ярăнатчĕ шăллăм ман...

Куç йĕпеччĕ вăрансан...



Иртнĕ вăрçăн терчĕсем

Ĕмĕр юлчĕç чĕрере.

Ахальтен мар çӳçĕмсем

Кăвакарчĕç çирĕмре.



Анчах туйрăм эп — чĕрем

Пулчĕ хурçăпа пĕрех.

Похода кайма хушсан —

Эп маттур салтак ялан.

  